
Sáttmáli um tannrøkt 

millum 

Tannrøktarafelagið 

og 

Fíggjarmálaráðið 

 

26.2.2016 

 

 

 

1. Kapittul - Inngangur 

§ 1. Hesin sáttmáli er um ískoyti til gjald fyri tannrøkt. 

§ 2. Sáttmálin fevnir um tannrøktarhjálp, sum ásett í kunngerð við heimild í løgtingslóg um 
almenna heilsutrygd. 
Stk. 2. Aðrar avtalur um gjald fyri tannrøktarhjálp mugu ikki verða gjørdar uttan semju millum 
sáttmálapartarnar og í samráð við Heilsu- og innlendismálaráðið.  
 

2. Kapittul – Treytir fyri at virka í skipanini 

§ 3. Tannrøktari, sum vil verða fevndur av hesum sáttmála, sendir umsókn til Heilsutrygd. 
Stk. 2. Umsóknin verður skrivað á umsóknarblað, sum Heilsutrygd og Tannrøktarafelagið hava 
góðkent. 
Stk. 3. Heilsutrygd kannar, um tannrøktarin lýkur treytirnar um førleikar, sum ásettar í ”Anordning 
nr. 1472 frá 16. december 2013 om ikrafttræden for Færøerne af lov om autorisation af 
sundhedspersoner og om sundhedsfaglig virksomhed”. Bara tannrøktarar, sum lúka hesar treytir, 
kunnu verða fevndir av hesum sáttmála. 
Stk. 4. Heilsutrygd sendir tannrøktaranum váttan um upptøku í sáttmálan. Váttanin verður skrivað á 
váttanarskjal, sum Heilsutrygd og Tannrøktarafelagið hava góðkent. 
 

§ 4. Tannrøktari verður fevndur av sáttmálanum við at hetta verður fráboðað frammanundan við 1 
mánað freist til tann 1. í einum mánaði. 
 

§ 5. Tannrøktari kann við 3 mánaða freist til 1. í einum mánaði boða frá, at viðkomandi tekur seg úr 
arbeiðinum sambært hesum sáttmála. 
Stk. 2. Uppsøgnin skal vera skrivlig og skal latast Heilsutrygd. 

§ 6. Tannrøktari, sum er fevndur av hesum sáttmála og útinnir viðgerð sambært talvu galdandi fyri 
henda sáttmála, hevur skyldu til at fylgja ásetingunum í hesum sáttmála. 
Stk. 2. Tannrøktarin skal kunna seg um sáttmálaavgerðir og fyrisitingina av teimum. 
 
§ 7. Tannrøktari, sum hevur farloyvi, kann lata øðrum tannrøktara virksemið. Farloyvi kann vanliga 
ikki vara longur enn 1 ár.  
Stk. 2. Heilsutrygd skal góðkenna farloyvi, sum er longur enn 1 ár. 
Stk. 3. Tá ið tannrøktari fer í farloyvi og letur annan tannrøktara røkja virksemið sína vegna, skal 
tannrøktarin, sum kemur í staðin, lúka tær í §§ 3 - 6 ásettu treytir.  
Stk. 4. Tá ið tannrøktari letur annan tannrøktara røkja tannrøktarviðtaluna sína vegna, skal tað verða 
fráboðað Heilsutrygd, áðrenn avhendingin kann fara fram. Heilsutrygd skal samstundis hava boð 
um, hvussu langt tíðarskeið, talan er um. Avhendingin fær virknað, tá ið Heilsutrygd skrivliga hevur 
boðað tannrøktaranum, sum røkir starvið vegna hin tannrøktaran, frá góðkenningini. 
 
§ 8. Heilsutrygd kunnar um, hvørjir tannrøktarar virka í skipanini. Heilsutrygd og Tannrøktara-
felagið kunna um skipanina á alnetinum.  
 

3. Kapittul - Tannrøktaraval 

§ 9. Borgarar hava frítt at velja ímillum teir tannrøktarar, sum eru fevndir av hesum sáttmála.  
 

4. Kapittul - Skjalaprógv og skjalagoymsla 

§ 10. Tannrøktarin skjalprógvar viðgerðir sínar. 

5. Kapittul – At skipa tannrøktarviðtalur 

§ 11. Góðkenning og skipan av arbeiðsstaði 
Tannrøktarin ella tannrøktararnir syrgja fyri neyðugu loyvunum frá myndugleikunum, herundir frá 
Landslækna, Heilsufrøðiligu Starvsstovuni, Brunaumsjón Landsins og Arbeiðseftirlitinum. 
Stk.2. Arbeiðsstaðið kann skipast sum einstaklingaarbeiðspláss ella við fleiri tannrøktarum saman. 
Uttan mun til skipan kunnu tannrøktarar og møgulig hjálparfólk luttaka í arbeiðinum samsvarandi 
lógum um tannrøktarar við autorisatión og møguligari aðrari lóggávu. 
Stk.3. Miðað verður eftir at hava atkomuviðurskiftini soleiðis at fólk, ið bera brek, eisini fáa lætta 
atkomu at viðgerðarstaðnum. 

§ 12. Viðtalusløg 
Tannrøktarviðtalur kunnu verða skipaðar sum einstaklingaviðtalur, samognarfelagsskapur ella 
partafelag. Hesi trý viðtalusløgini kunnu virka í samstarvsviðtalu. 
a. Við einstakligaviðtalu er at skilja: Tannrøktarvirksemi, sum ein einstakur tannrøktari útinnur 

uttan felagsskap við aðrar tannrøktarar um fíggjarlig viðurskifti. 
b. Við samognarfelagsskap er at skilja: Tannrøktarviðtala, sum tveir ella fleiri tannrøktarar reka, og 

eru felags um fíggjarlig viðurskifti, høli og starvsfólk.  
c. Við partafelag er at skilja: At ein ella fleiri tannrøktarar verða settir í starv í einum partafelag, 

sum hevur til endamáls at útinna tannrøktarvirksemi. 

d. Við samstarvsviðtalu er at skilja: Viðtala, sum verður rikin í samstarvi millum fleiri 
einstaklinga- og/ella samognarfelagsskapir og/ella partafeløg við einum ávísum felagsskapi um 
høli og starvsfólk.  

Stk. 2. Í øllum teimum ymisku viðtalunum kunnu tannrøktarlig hjálparfólk virka. 

6. Kapittul – Viðgerðarsløg 

§ 13. Hesin sáttmáli fevnir um tey sløgini av tannrøkt, sum eru ásett í talvu, galdandi fyri henda 
sáttmála.  
 
 
7. Kapittul – Gjøld 
 
§ 14. Gjøld fyri tannrøkt hjá tannrøktara eru ásett í talvu, hoyrandi til henda sáttmála. 
Stk. 2. Gjøldini verða  stillað hvønn tann 1. oktober, helvt um helvt eftir lønarvøkstri í almenna 
geiranum og prístalsvøkstri undanfarna ár. Lønarvøksturin verður roknaður frá 1. oktober til 1. 
oktober. Prístalsvøksturin verður roknaður eftir prístalinum 2. ársfjórðing til prístalið 2. ársfjórðing 
árið eftir. 

8. Kapittul – Avrokningarskipan 

§ 15. Tannrøktarin avroknar við Heilsutrygd vegna borgaran. 
 
§ 16. Nýtt verður ein talgild avrokniningarskipan, sum Heilsutrygd og Tannrøktarafelagið hava 
góðkent. 
 

§ 17. Í sambandi við tannrøkt sambært hesum sáttmála verður nýtt avrokningarblað, sum er gjørt 
eftir avtalu millum Heilsutrygd og Tannrøktarafelagið. 
Stk. 2. Avrokningarblaðið verður útfylt sambært reglum, sum Heilsutrygd og Tannrøktarafelagið 
hava gjørt. 
 
§ 18. Á talgilda avrokningarblaðnum skal standa navn, bústaður og føðingardagur hjá tí, sum hevur 
fingið tannrøkt, dagfestur viðgerðardagur, hvørjar og hvussu nógvar viðgerðir. Á talgilda 
avrokningarblaðnum skal eisini standa navn tannrøktarana, starvsstaður, samlaða gjaldið, 
ískoytisveiting frá Heilsutrygd og partur av gjaldinum hjá tí, sum hevur fingið tannrøkt. 
 
§ 19. Tannrøktarin sendir eina ferð um mánaðin Heilsutrygd talgilda avrokningartilfarið fyri lidnar 
viðgerðir í einum álmanakkamánaði.  
 
§ 20. Avrokningartilfarið fevnir um eina av pørtunum avtalaða samlaða talgilda uppgerð og talgildu 
avrokningarbløðini. 
 

§ 21. Útgjald av ágóða fyri avrokningartilfar sent inn fyri tann 5. í mánaðinum, skal fara fram á 
slíkan hátt, at upphæddin vanliga er tøk innan tann 20. í mánaðinum. 
 
§ 22. Við avrokning verða útrokningar hjá Heilsutrygd nýttar. 

9. Kapittul – Gildiskoma og uppsøgn 
 

§ 23. Sáttmálin fær gildi 1.10.2015. 
Stk. 2. Í sáttmálaskeiðnum kunnu báðir partar siga sáttmálan upp við í minsta lagi 3 mánaða freist at 
fara úr gildi tann 1. í einum mánaði, tó í fyrsta lagi 1. oktober 2019. 
Stk. 3.   Eru partarnir samdir um at broyta einstakar partar í ásetingunum í sáttmálanum, kann tað 
verða gjørt í sáttmálatíðini uttan uppsøgn. 

 

 

 

Á Argjum tann 26. februar 2016 

 

Tannrøktarafelagið     Fíggjarmálaráðið 

 

 

 

Anita í Soylu Selfoss     Kristina Háfoss 
forkvinna      landsstýriskvinna 
 

 

 

      /Snorri Fjallsbak 

 


